
Gunnarsholti, 24. mars 2021

Efni: Umsögn um tillögu til þingsályktunar um þingmannanefnd um loftslagsmál, 488. mál.

Þann 16. mars sl. barst Landgræðslunni rafpóstur frá umhverfis- og samgöngunefnd Alþingis. 
Meðfylgjandi var tillaga til þingsályktunar um þingmannanefnd um loftslagsmál, 488. mál. Óskað var 
umsagnar Landgræðslunnar og til þess veittur frestur til 30. mars.

Landgræðslan starfar á grundvelli laga nr. 155/2018 en markmið þeirra laga er skv. 1. gr. að vernda, 
endurheimta og bæta þær auðlindir þjóðarinnar sem fólgnar eru í gróðri og jarðvegi og tryggja sjálfbæra 
nýtingu lands. Ennfremur ber að vinna að því að nýting taki mið af ástandi lands, stöðva eyðingu og 
komast hjá spjöllum á gróðri og jarðvegi, auka kolefnisbindingu, byggja upp, endurheimta og auka 
viðnámsþrótt og þanþol vistkerfa gagnvart áföllum og náttúruvá o.fl.

Eðli þeirra verkefna sem Landgræðslunni er falið að vinna að eru almennt þess eðlis að varði loftslagsmál 
með beinum hætti. Þannig eru uppgræðslu- og endurheimtarverkefni til þess fallin að binda kolefni í 
gróðri og jarðvegi. Endurheimt votlendis dregur mjög úr losun kolefnis og varnir gegn landbroti fallvatna 
gera slíkt hið sama.

Það er mikilvægt að aukinn þróttur sé settur í uppgræðslu- og fjölbreytt endurheimtarverkefni. Verkefni 
þau skila varanlegri bindingu kolefnis og eru mikilvæg varða á leið íslenskra stjórnvalda að markmiðum 
sínum í loftslagsmálum.

Í fyrirliggjandi þingsályktunartillögu er gert ráð fyrir skipan þingmannanefndar, einum úr hverjum 
þingflokki á Alþingi, til að leggja fram tillögur um áherslur Íslands í loftslagsmálum fyrir loftslagsráðstefnu 
Sameinuðu þjóðanna, í Glasgow í nóvember nk. Hlutverk nefndarinnar væri m.a. að koma fram með 
tillögur um áherslur Íslands í loftslagsmálum og tillögur um markmið Íslands í þeim málefnum til næstu 
tíu ára og leiðir að þeim markmiðum. Tillögur nefndarinnar skulu lagðar fyrir Alþingi og þær hafðar til 
hliðsjónar við mótun áherslna Ísland á tilvitnaðri loftslagsráðstefnu.

Landgræðslan telur skipan þverpólitískrar þingmannanefndar um loftslagsmál mikilvæga og fagnar þeim 
skilaboðum sem í því liggja, að loftslagsmál skipti alla máli. Þverpólitísk sýn tryggir heildstæða nálgun til 
lausnar viðfangsefninu.

Virðingarfyllst,

Árni Bragason, landgræðslustjóri.

